
IQTISODIYOT TARMOQLARIDA 
EKONOMETRIK MODELLARDAN 
SAMARALI FOYDALANISH
Aydaniyazova Baxtigul Abilkasimovna
University of innovation technologies 
Moliya va iqtisodiyot kafedrasi dotsenti v.b., PhD. 
E-mail: aydaniyazova.baxtigul@mail.ru  

Annotatsiya. Ushbu maqolada iqtisodiyot tarmoqlarida ekonometrik modellardan samarali foydalanish 
zaruriyati, o‘ziga xos xususiyatlari, mavjud imkoniyatlari va ularni amalga oshirish zarurati yoritilgan. Shuningdek, 
ekonometrik modellardan samarali foydalanish yuzasidan xulosalar keltirilgan.

Kalit so‘zlar: iqtisodiyot, tarmoq, model, ekonometrik model, usul.
Аннотация. В данной статье рассматриваются необходимость эффективного использования 

эконометрических моделей в отраслях экономики, их специфические особенности, существующие 
возможности и необходимость их практического применения. Также представлены выводы по вопросам 
эффективного использования эконометрических моделей.

Ключевые слова: экономика, отрасль, модель, эконометрическая модель, метод.
Abstract. This article examines the necessity of effective use of econometric models in various sectors of 

the economy, their specific features, existing opportunities, and the need for their implementation. The article 
also presents conclusions regarding the effective application of econometric models.

Keywords: economy, sector, model, econometric model, method.

K I R I S H
Jahon iqtisodiyotining globallashuvi, raqamli iqtisodiyotning rivojlanishi va iqtisodiy jarayonlarning 

murakkablashib borishi iqtisodiy qarorlarni ilmiy asosda qabul qilish zaruratini yanada kuchaytirmoqda. Bu 
borada iqtisodiyot tarmoqlaridagi mavjud muammolarni tahlil qilish, kelgusidagi rivojlanish tendensiyalarini 
prognozlashtirish hamda resurslardan samarali foydalanishda ekonometrik modellar muhim ahamiyat kasb 
etadi. Ekonometrik modellar orqali iqtisodiy ko‘rsatkichlar o‘rtasidagi bog‘liqliklarni matematik va statistik usullar 
asosida baholash zarurati shakllanib, iqtisodiy siyosatni ishlab chiqishda ishonchli axborot manbai vazifasini 
bajaradi. Shunday ekan, zamonaviy iqtisodiyotda ishlab chiqarish, qishloq xo‘jaligi, sanoat, xizmatlar sohasi, 
transport, qurilish va tashqi savdo kabi tarmoqlarda qaror qabul qilish jarayonlari iqtisodiy tahlil natijalariga 
tayanishi lozim. Bu esa ekonometrik modellardan keng foydalanishni talab qiladi.

M A V Z U G A  O I D  A D A B I Y O T L A R  S H A R H I
Iqtisodiyot tarmoqlarida ekonometrik modellardan samarali foydalanish yuzasidan turli yo‘nalishlarda 

tadqiqotlar olib borilgan. Xususan, ayrim tadqiqotlarga asosan, ekonometrik modellardan samarali foydalanish 
ekonometrik modellashtirishga asoslanadi. Ya’ni, ekonometrik modellashtirish iqtisodiy ko‘rsatkichlarning 
o‘zgarish qonuniyatlarini, tendensiyalarni aniqlash natijasida ekonometrik modellar yordamida iqtisodiy 
jarayonlarning rivojlanishi va prognozlashtirilishi yo‘llarini belgilaydi [1]. Boshqa tadqiqotlarga asosan, 
tashkilotning moliyaviy faoliyatini baholash ko‘rsatkichlari va omillarning moliyaviy natijalarga ta’sirini baholash 
uchun korrelyatsiya-regressiya tahlilidan foydalanish imkoniyatlari muhokama qilinadi. Bu esa ekonometrik 
tahlilni amalga oshirish uchun qo‘shimcha imkoniyatlarni yaratadi [2]. Ulardan tashqari, boshqa tadqiqotlar 
yoritishicha, har qanday empirik tadqiqotning asosiy bosqichlari ekonometrik modelni yaratish va keyin esa uni 
baholashni o‘z ichiga oladi. Unga binoan, har qanday ekonometrik tadqiqot tushuntiruvchi o‘zgaruvchilardagi 
o‘zgarishlarga javoban qiziqish uyg‘otuvchi o‘zgaruvchidagi o‘zgarishlarni aniqlashga qaratilgan [3].

Yana boshqa tadqiqotlarda esa investitsiya siyosatini amalga oshirishda ekonometrik modellardan 
samarali foydalanish yo‘llari keltirib o‘tilgan. Xususan, bu tadqiqotda mamlakatimiz hududlariga kiritilayotgan 
investitsiyalarning ahamiyati, sanoat korxonalariga kiritilgan investitsiyalar tahlili va kiritilgan investitsiyalarning 

yalpi hududiy mahsulotga ta’siri aniqlangan [4]. Yana bir tadqiqotga asosan, mamlakatning zamonaviy 
iqtisodiyotida ekonometrik usullarni qo‘llash xususiyatlari tahlil qilingan. Unga ko‘ra, obyektlar va vaziyatlarni 
baholash, gipotezalarni sinash, prognoz qilish, qaror qabul qilish kabi statistik usullar yordamida hal qilinadigan 
vazifalar amalga oshiriladi [5]. Manbalarda esa ekonometrik modellarning makro va mikro darajadagi ijtimoiy-
iqtisodiy jarayonlarni o‘rganish uchun qo‘llanilishi yoritilgan. Unga asosan, ekonometrik usullardan foydalanish 
iqtisodiy obyektning miqdoriy modelini yaratishga qaratiladi [6].

T A D Q I Q O T  M E T O D O L O G I YA S I
Mazkur tadqiqot ishini amalga oshirishda tadqiqot metodologiyasida qo‘llanilgan usullardan unumli 

foydalanildi. Ya’ni, ushbu maqolada iqtisodiyot tarmoqlarida ekonometrik modellardan samarali foydalanishda 
mantiqiy fikrlash, ilmiy abstraksiyalash, ma’lumotlarni guruhlash, analiz va sintez, induksiya va deduksiya 
usullaridan keng foydalanildi.

T A H L I L  V A  N A T I J A L A R
Ekonometrik model iqtisodiy ko‘rsatkichlar o‘rtasidagi bog‘liqliklarni matematik tenglamalar yordamida 

ifodalovchi tahlil vositasi sifatida namoyon bo‘ladi.
Iqtisodiyot tarmoqlarida iqtisodiy jarayonlarni tahlil qilish va prognozlashda ekonometrik modellar muhim 

o‘rin tutadi. Ushbu modellar iqtisodiy ko‘rsatkichlar o‘rtasidagi bog‘liqliklarni matematik formulalar orqali 
ifodalaydi. Formulalar yordamida omillarning ta’siri baholanadi, iqtisodiy qonuniyatlar aniqlanadi hamda 
kelajakdagi o‘zgarishlar prognoz qilinadi. Bu borada ekonometrik tahlilda eng ko‘p qo‘llaniladigan modellardan 
biri chiziqli regressiya modeli hisoblanadi. Uning umumiy ko‘rinishi quyidagicha ifodalanadi:

Y= β₀ + β₁X + ε                    (1)
bu yerda:
Y - natijaviy (bog‘liq) ko‘rsatkich;
X - ta’sir etuvchi (mustaqil) omil;
β₀ - erkin had;
β₁ - regressiya koeffitsiyenti;
ε - tasodifiy xatolik.
Shuningdek, iqtisodiy jarayonlarda ko‘pgina omillar bir vaqtning o‘zida ta’sir ko‘rsatganligi sababli quyidagi 

ko‘p omilli regressiya modeli keng qo‘llaniladi:

Y= β₀ + β₁X₁ + β₂X₂ + … + βₙXₙ + ε                 (2)

Ushbu modelda X₁, X₂, …, Xₙ turli iqtisodiy omillarni, masalan, investitsiya, mehnat resurslari, kapital, 
inflyatsiya yoki narxlar darajasini ifodalaydi.

Omillar o‘rtasidagi bog‘liqlik kuchini baholash uchun esa korrelyatsiya koeffitsiyentidan foydalaniladi:

                                   (3)

Bu yerda r qiymati -1 dan +1 gacha bo‘ladi. Agar r qiymat +1 ga yaqin bo‘lsa, ijobiy bog‘liqlik kuchli, -1 ga 
yaqin bo‘lsa, salbiy bog‘liqlik kuchli va 0 ga yaqin bo‘lsa, bog‘liqlik juda kuchsiz bo‘ladi yoki mavjud bo‘lmaydi.

Mazkur modelning sifatini baholashda quyidagi ko‘rinishga ega bo‘lgan determinatsiya koeffitsiyenti (R²) 
ham qo‘llaniladi:

                          (4)

Mazkur ko‘rsatkich natijaviy belgining necha foizi model orqali tushuntirilishini ko‘rsatadi. R² qiymati 1 ga 
qancha yaqin bo‘lsa, model shuncha aniq hisoblanadi.

Shuningdek, vaqt qatorlarini tahlil qilishda trend tenglamasi ham qo‘llaniladi:

Yₜ = a + bt                                        (5)

bu yerda,
t - vaqt;

a - boshlang‘ich daraja; 
b - vaqt birligiga to‘g‘ri keladigan o‘zgarish miqdori.
Ushbu modellar iqtisodiy nazariya, matematik modellashtirish va statistik tahlilni o‘zaro uyg‘unlashtirib, 

iqtisodiy jarayonlarni chuqur o‘rganishga asoslanadi. Bu borada ekonometrik modellar iqtisodiy ko‘rsatkichlar 
o‘rtasidagi funksional bog‘liqliklarni aniqlash, iqtisodiy jarayonlarga ta’sir qiluvchi asosiy omillarni baholash, 
qisqa va uzoq muddatli prognozlarni ishlab chiqish, iqtisodiy siyosatning ehtimoliy natijalarini baholash va 
boshqaruv qarorlarining iqtisodiy samaradorligini aniqlash kabi vazifalarni bajaradi. Mazkur modellar iqtisodiyot 
tarmoqlarida resurslar taqsimoti, investitsiyalarni rejalashtirish, eksport salohiyatini baholash va hududlarning 
ijtimoiy-iqtisodiy rivojlanishini tahlil qilishda keng qo‘llaniladi.

Shulardan kelib chiqib, iqtisodiyot tarmoqlarida ekonometrik modellardan samarali foydalanish quyidagicha 
tavsiflanadi:

sanoat sohasida. Sanoat tarmog‘ida asosiy kapitalga investitsiyalar, mehnat unumdorligi, energiya sarfi 
va innovatsiyalarning mahsulot hajmiga ta’siri baholanadi. Ushbu tahlil ishlab chiqarish hajmini oshirish va 
xarajatlarni kamaytirish bo‘yicha qarorlar qabul qilish imkonini beradi.

qishloq xo‘jaligida. Qishloq xo‘jaligida hosildorlikka suv ta’minoti, mineral o‘g‘itlar, texnika bilan 
ta’minlanganlik va iqlim omillarining ta’siri tahlil qilinadi. Ekonometrik modellar qishloq xo‘jaligi mahsulotlari 
ishlab chiqarilishini prognoz qilishda qo‘llaniladi.

xizmatlar sohasida. Xizmatlar sohasida aholi daromadlari, iste’mol talabi, inflyatsiya va raqamli xizmatlar 
ulushining xizmatlar bozoriga ta’siri baholanadi. Ushbu natijalar xizmat ko‘rsatish tarmoqlarini rivojlantirish 
strategiyasini ishlab chiqishga xizmat qiladi.

investitsiya sohasida. Ekonometrik modellar investitsiyalarning yalpi hududiy mahsulotga, eksportga, 
bandlikka va mehnat unumdorligiga ta’sirini baholash imkonini beradi. Bu esa investitsiya siyosatining 
samaradorligini oshirishda muhim ahamiyat kasb etadi.

tashqi savdoda. Eksport va import hajmiga valyuta kursi, tashqi talab, transport xarajatlari va tashqi 
bozorlardagi narx o‘zgarishlarining ta’siri ekonometrik tahlil orqali baholanadi. Bu holat eksport strategiyasini 
takomillashtirish imkonini yaratadi.

Shular bilan birgalikda, ekonometrik tahlil natijalari ishonchli bo‘lishi uchun ishonchli va sifatli statistik 
ma’lumotlardan foydalanish, iqtisodiy nazariyaga asoslangan modelni tanlash, modelning statistik ahamiyatliligini 
tekshirish, zamonaviy dasturiy vositalardan foydalanish, prognoz natijalarini muntazam yangilab borish hamda 
raqamli texnologiyalar va sun’iy intellekt elementlarini tahlil jarayoniga joriy etish kabi talablarga amal qilish lozim.

Biroq, bugungi kunda ekonometrik tahlillar EViews, Stata, SPSS, R, Python, MATLAB va Excel kabi 
dasturiy vositalar yordamida amalga oshirilmoqda. Mazkur dasturlar katta hajmdagi ma’lumotlarni qayta ishlash, 
avtomatik hisob-kitoblarni amalga oshirish, prognoz modellarini qurish va natijalarni vizual ko‘rinishda taqdim 
etish imkonini beradi. Bu borada Big Data va Machine Learning texnologiyalari iqtisodiy prognozlashtirishning 
aniqligini sezilarli darajada oshiradi.

Umuman olganda, ekonometrik modellar asosida ishlab chiqarish hajmi, talab va taklif, inflyatsiya darajasi, 
investitsiyalar hajmi, eksport va import ko‘rsatkichlari kabi iqtisodiy jarayonlarning kelajakdagi holatini prognoz 
qilish mumkin. Bu esa davlat organlari va xo‘jalik yurituvchi subyektlarga xavf-xatarlarni oldindan baholash 
hamda zarur chora-tadbirlarni belgilash imkonini beradi. Ushbu ekonometrik modellar resurslardan samarali 
foydalanishga ham xizmat qiladi. Ular ishlab chiqarish omillarining unumdorligini baholash, xarajatlarni 
kamaytirish va iqtisodiy samaradorlikni oshirish bo‘yicha ilmiy asoslangan tavsiyalar ishlab chiqish imkonini 
yaratadi. Modellar orqali turli boshqaruv qarorlarining ehtimoliy natijalari oldindan baholanib, maqbul variant 
tanlanadi.

X U L O S A  V A  T A K L I F L A R
Iqtisodiyot tarmoqlarida ekonometrik modellardan samarali foydalanish iqtisodiy jarayonlarni chuqur 

tahlil qilish, resurslardan oqilona foydalanish, investitsiya siyosatini takomillashtirish va strategik boshqaruv 
qarorlarini ilmiy asoslashning muhim vositasi hisoblanadi. Ekonometrik modellar iqtisodiyot tarmoqlarida tahlil 
sifatini oshirish, ishonchli prognozlarni tayyorlash, resurslardan oqilona foydalanish va samarali boshqaruv 
qarorlarini qabul qilishda ham muhim ahamiyat kasb etadi. Ekonometrik modellar yordamida iqtisodiy 
ko‘rsatkichlar o‘rtasidagi bog‘liqliklar aniqlanadi, kelgusi rivojlanish tendensiyalari prognoz qilinadi hamda turli 
iqtisodiy ssenariylarni baholash imkoniyati yaratiladi. Kelgusida esa iqtisodiyot tarmoqlarida raqamli iqtisodiyot 
va katta ma’lumotlar texnologiyalarini ekonometrik modellashtirish bilan integratsiya qilish tahlillar sifatini 
oshirib, mamlakat iqtisodiyotining barqaror rivojlanishiga xizmat qiladi. Shulardan kelib chiqib, ekonometrik 
modellar formulalari iqtisodiyot tarmoqlarida iqtisodiy jarayonlarni ilmiy asosda tahlil qilish va omillarning ta’sirini 
baholashga imkon beradi. Ularning amaliyotda keng qo‘llanilishi esa iqtisodiy tahlilning aniqligi va ishonchliligini 
oshirishga xizmat qiladi.

